
Nua mein nus?
Adina a casa.

Novalis 

ANNUNZIA DA MORT

Trests prendein nus cumiau da nossa cara mumma, tatta, sira, onda e quinada 

Caterina Casutt-Carnini
12-02-1921 – 21-09-1998

Suenter liunga malsogna ha ella astgau sedurmentar en preschientscha da sia carezada
feglia.

Adressa da malencurada:
Fam. M.+A. Kilchmann-Casutt 
7151 Schluein 

En tgeua malencurada:

Maria ed Alex Kilchmann-Casutt 
cun Nora

parents, amitgs ed enconuschents 

La sepultura ha liug gievgia, ils 24 da settember 1998 allas 14.00 ella baselgia parochiala
da Schluein. Serimnada sper la caplutta da morts.

ENGRAZIAMENT

A caschun dalla mort da nossa cara mumma, tatta, basatta,
sora, quinada ed onda

Anna Maria (Pia) Derungs-Cagianut

havein nus astgau retscheiver numerus segns da condolien-
tscha ed affecziun. Nus schein persuenter in grond Dieus pa-
ghi.

In cordial engraziament schein nus per las numerusas s. mes-
sas, per las generusas contribuziuns en favur d’instituziuns caritativas e per las flurs ed
ils tschupials en memoria dalla cara defuncta.

In tut special Dieus paghi schein nus a sgr. Leo Cathomen per l’assistenza duront plirs
onns, al persunal dalla casa da vegls a Glion per la buna tgira en casa, a sur Alfred Ca-
velti per la tgira spirituala, a sur Ozioma Nwachukwu, sur Ignaz Pally e sora Valentina
Spescha per igl edificont e conforteivel riug funeral ed a sgr. Gion Balzer Casanova per
igl accumpignament all’orgla. A nies miedi da casa sgr. dr. med. P. Schneller engraziein
nus per la tgira medicinala.

In cordial engraziament a tuts che han accumpignau e purtau la cara defuncta al davos
ruaus. Nus recumandein ella vinavon alla pia memoria da tuts parents, amitgs ed enco-
nuschents. Ella ruaussi en pasch.

7031 Laax, settember 1998 La famiglia en malencurada

NUS ENGRAZIEIN

a nies bab per sia integraziun e per siu exempel viviu.

Thomas Casanova-Foppa

Nus engraziein a vus tuts per vos mussaments da art e part.

Nus engraziein a signur decan Thomas Berther per sias biaras
visetas, pil bi riug da bara e per ils plaids consolonts da cu-
miau.

Nus engraziein ad Irena, Rosina, Albertina, Andrea e Gabriela per igl impressiunont ac-
cumpignament musical.

Nus engraziein a sur Alfred Cavelti, Glion e sora Klara, Val S. Pieder per las numerusas
visetas.

Nus engraziein a signur dr. med. Urs Näf ed al car persunal dalla casa da tgira e vegls,
Glion.

Nus engraziein a tuts che han accumpignau il car defunct sin sia davosa via.

Nus engraziein per las s. messas, cartas da condolenza, donaziuns ad instituziuns cari-
tativas, pils tschupials e per las bialas fluras.

Quei plaid ei vers:
Sche nus essan morts en Cristus,
vegnin nus era a levar da mort en 
veta cun Cristus.

ANNUNZIA DA MORT

Suenter ina veta emplenida da carezia tier Diu e quitau per ils ses, preparaus tras ina veta
cristiana, ha il Segner sur veta e mort clamau tier el nies car e bien bab, sir, tat, basat,
frar, quinau, aug e padrin

Placi Giusep Tuor-Cathomas
03-12-1907 – 22-09-1998

Nus recumandein nies car defunct a Vossa oraziun e pia memoria.

7175 Sumvitg, ils 22 da settember 1998

En carezia seregordan dad el:

Richard e Paula Tuor-Lutz, fegl e famiglia, Domat
Aluis Tuor, fegl, Cuera
Mariuschla Tuor, feglia, Sumvitg
Fidel e Berta Tuor-Caminada, fegl e famiglia, Sumvitg
Giuli Tuor-Durschei, frar, Sumvitg
Conrad Tuor-Rosset, frar, Lausanne
Berta Wieland-Tuor, sora, Sumvitg

sco era en num dils auters parents ed enconuschents.

La sepultura ha liug gievgia, ils 24 da settember 1998 allas 14.00 a Sumvitg.

Enstagl da fluras e tschupials veglien ins seregurdar dalla casa da vegls s. Giusep, Cum-
padials, PC 70-3644-8.

Pertge l’amur da Dieus è vegnida plantada en noss
cors tras il Spiert sontg ch’è dà a nus

La Heidi duai carmalar natiers ils Giapunais ed Americans
Da San Murezzan enfin Turitg vul ins far reclama cun las emoziuns che la mattetta sveglia 

■ (anr) Betg main che 50 000 francs
metta «Grischun vacanzas» ed otg au-
tras organisaziuns a disposiziun per
conquistar la fiera turistica asiatica.
Quai han ils responsabels fatg palais
ier ad ina conferenza da pressa a Tu-
ritg. Cun questa pintga summa na pon
ins dentant betg far gronds sigls ed ina
campagna da reclama turistica exten-
dida. 

Perquai mettan ils turistichers tutta
speranza en il pled magic Heidi che
duaja surdorar lur stentas. L’emprim vul
ins vender «Heidi’s Switzerland» sin la
fiera da l’Asia, ha Olivier Federspiel
declerà ier: Sche las experientschas èn
bunas extend’ins il 1999 la campagna
era en ils Stadis Units. Per na sfundrar
en las undas d’informaziun tiran uss otg
organisaziuns vi dal medem sughet. En
il Grischun èsi sper «Grischun vacanzas»
anc Tavau, San Murezzan ch’èn da la
partida. Era la Viafier retica vul com-
merzialisar il Glacier e Bernina express.
Dad ordaifer il chantun fan part Turitg,
Son Gagl, Heidiland e Ligiaun.

Cun l’acziun «Heidi’s Switzerland»
na s’adresseschan ins betg directamain
als hosps mabain en emprima lingia als
biros ed organisaturs da viadi.

Suenter la guerra uss la pasch
Hanspeter Danuser, il directur da cura da
San Murezzan, è bain stà in dals prims
che ha fatg diever da Heidi. Quai haja
cumenzà avant 20 onns. San Mu-
rezzan era enconuschent ordaifer l’Eu-
ropa be sco in «lieu sin in glatscher» per

ir cun skis l’enviern, di Danuser: Ma el
haja stuvì trair natiers hosps da stad.
Uschia haja el profità da l’enconu-
schenta figura Heidi per far reclama.
Heidi simboliseschia stad, culms, 
natira, clarezza, amicezia, cordialitad ed
ospitalitad. Questas associaziuns valan

aur per la reclama. Gia 1979 ha San
Murezzan laschà registrar la marca
«Heidiland» tar l’uffizi per proprietad
spiertala a Berna. Quai ha procurà per
dispittas e guerras en circuls turistics.
Entant èn questas discordias puspè em-
blidadas sco quai ch’igl è sa mussà ier a
Turitg. San Murezzan metta a disposi-
ziun sia marca «Heidiland» cun con-
tracts da lizenza ad autras organisaziuns
e da preschent sa survescha la regiun da
vacanzas da Sargans da quest num e fa
era part da l’acziun «Heidi’s Switzer-
land».

Na la Svizra da l’aur engulà
La historia da Heidi è vegnida transla-
tada en pli che 30 linguatgs. Danuser ha
cità il professer da marketing enconu-
schent Philip Kotler che ha ditg: «Quai
ch’ils turists tschertgan èn las differenzas
tar lur dachasa. Sch’ils Svizzers possedan
ina figura da cult sco la Heidi, duessan
els trair a niz ella.» Plinavant ha Danuser
declerà che la nova marca «Heidi’s Swit-
zerland» cuntegna era l’associaziun ch’i
sa tractia d’ina autra vart da la Svizra,
che n’haja da far nagut cun ils trists cha-
pitels da daners da holocaust e dad aur
engulà.

Malgrà la crisa investar en l’Asia
Il turissem è ina branscha economica
che crescha ad in crescher e quai dad
omaduas varts: I dat adina dapli glieud
che viagescha ma era dapli purschidas.
Edith Strub, directura da Turitg turis-
sem, ha punctuà ier che las fieras «da
surmar» disponian d’in immens poten-
zial da hosps. Ils Asiats ed Americans
giajan gugent sin viadi. Las pernotta-
ziuns dad Asiats sajan creschidas ils da-
vos onns en Svizra. Gist uss che l’Asia sa
chatta en la crisa na fussia i betg prudent
da sa retrair da questas regiuns. Ins stop-
pia mantegnair ils buns contacts cun ils
partenaris da fatschenta era en situa-
ziuns difficilas. Quai vegnia apprezià e
restia en buna memoria. Uschia sa parti-
cipeschan Edith Srub ed era Olivier Fe-
derspiel al viadi da promoziun che «Tu-
rissem Svizra» organisescha dals 28 da
settember enfin ils 9 d’october. Hong-
kong, Singapur e Tokjo èn intginas sta-
ziuns nua ch’ils turistichers vegnan a
preschentar lur destinaziuns ad occur-
renzas organisadas per biros da viadis.
Sco Federspiel ha menziunà envers l’anr
quinta el che 2500 enfin 3000 organisa-
turs da viadi vegnan a prender part a las
differentas occurrenzas d’informaziun.

Heidi e chauras duajan lumiar ils cors da Giapunais ed Americans. MAD

